
यस अध्यायको निम्ति पढ्नुहोस्: प्रस्थान २५:१-२२, २९:३८,३९, प्रस्थान ३५, व्यवस्था १२:५-७,१२,१८ र १६:१३-१६।
स्मरण गर्नुपर्ने पद: ×तिम्रो स्वामी परमेश्‍वरको दृष्टिको सामुमा आनन्दले भरपुर हुनु। तिम्रा छोराछोरीहरू पनि प्रसन्न हुनुपर्दछ। तिम्रा पुरुष र महिला सेवकहरू पनि परमेश्‍वरमा आनन्द भएको महशूस गर्नुपर्दछ। तिम्रा शहरहरूमा भएका लेबीहरू पनि उहाँमा रमाउनुपर्दछ। तर लेबीहरूलेचाहिँ जमिनको कुनै पनि भूभाग आफ्नो हिस्सामा पाउने छैन। (व्यवस्था १२:१२ रूपान्तरित)।
साहित्यमा नोबल पुरस्कार बिजेता रुसका प्रशिद्ध स्रष्टा (लेखक) लियो ट्वालस्ट्वायले आफ्नो मर्न लागेको मित्रको बारेमा लेखेका थिए। उक्त साथीले ट्वलस्ट्वायलाई परमेश्‍वरप्रति आफ्नो बिश्वास हराएको बारेमा कुरा गर्दै थियो। बालककालदेखि नै प्रार्थना गरेको थियो भनेर उसले भने। सुत्‍नुभन्दा पहिले जहिले पनि नियमित रूपमा प्रार्थना गर्ने उसको बानी थियो। एकदिन आफ्नो दाजुसँग उनी शिकार खेल्न गए। एक रात एउटै कोठमा उनीहरू सुत्‍न तयार भएका थिए तब उसले प्रार्थना गर्न घुँडा टेक्यो। उसको दाजुले उसलाई हेरेर भने, ×के तिमी अझै पनि प्रार्थना गर्ने गर्छौँ?” त्यसबेलादेखि त्यस मानिसले फेरी कहिलै पनि प्रार्थना गरेन। त्यस मानिसमा भएको बिश्वास सधैँको निम्ति हरायो र परमेश्‍वरमा फेरि कहिलै पनि आस्था देखाएनन्। दाजुका मुटु छेड्ने, ×के तिमी अझै प्रार्थना गर्ने गर्छौँ?” बोलीले आफूले बर्षौँसम्म उपासना गरेका चलन शून्य र अर्थहिन भएको उसले पाए। यसको फलस्वरूप उसले परमेश्‍वरको उपासना गर्न छोडे।
पक्का बिश्वासै नगरि कुनै चिज नियमित रूपमा गर्दा कस्तो खतरापूर्ण हुने रहेछ भनेर यस कथाले बताउँदछ। हृदय र आत्मादेखि नै परमेश्‍वरको आराधना गर्नु आवश्यक छ। परमेश्‍वरसँग पक्का सम्बन्धको आधारमा उहाँको उपासना गर्नुपर्दछ। त्यसैलाई मध्य नजरमा राखेर बाइबलका प्रारम्भिककालमा इस्रायलीहरूले परमेश्‍वरको पवित्र बासस्थान अर्थात् घुम्ति मन्दिरमा गरेका सेवाकार्यको बिधिको बारेमा यस अध्यायमा हामी अध्ययन गर्नेछौँ। इस्रायलीहरूको आराधना गर्ने मुख्य केन्द्र परमेश्‍वरको पवित्र बासस्थान अर्थात् पवित्र पाल थियो। त्यहाँ हुने बिभिन्न बिधिलाई अध्ययन गर्दा परमेश्‍वरको उपासना गर्ने शैलीको गहिराइमा हामी जान सक्दछौँ।
 
१. ×की म तिनीहरूको माझमा रहुँ” (प्रस्थान २५:१-९)
×तपाईँले तिनीहरूलाई ल्याउनुहुनेछ। तपाईँले दिनुभएको पहाडमा तिनीहरूलाई रोप्नुहुनेछ। प्रभु, त्यस ठाउँमा तपाईँले आफ्नो बस्ने घर बनाउनुभएको छ। हे प्रभु, तपाईँकै हातले बनाउनुभएको पवित्र स्थान तपाईँले सुरक्षित गर्नुभएको छ।" (प्रस्थान १५:१७ रूपान्तरित)।
परमेश्‍वरको पवित्र स्थानको बारेमा प्रथम पटक माथिको पदमा प्रयोग गरेको हामी पाउँदछौँ। मीश्र देश अर्थात् इजिप्तको दासत्वबाट छुटकारा पाएको उपलक्षमा इस्रायलीहरूले हर्षोल्लासका साथ परमेश्‍वरको स्तुति-प्रशंसा गरेका थिए। माथिको पद ती प्रशंसाको गीतको एक भाग हो। नियालेर हेर्नुहोस्, त्यस पदले केवल पवित्र स्थानको बारेमा मात्र उल्लेख गरिएको छैन। पवित्र स्थान यस संसारमा परमेश्‍वरको निम्ति बासस्थान हुनेछ भनेर सङ्केत गरिएको छ। हिब्रू भाषामा ×रहनु” भनेको अर्थ ×बस्नु” हो। के परमेश्‍वर  साँच्चिक्कै उहाँका जनहरूसँग यस पृथ्वीमा रहनु हुनेछ वा बस्नुहुनेछ र?
प्रस्थान २५:१-९मा दुई महत्वपूर्ण बुँदाहरू औँल्याइएका छन्। तीबाट हामी के सिक्नसक्दछौँ? यो किन अति अचम्मको छ? (जब तपाईँले ती प्रश्‍नहरूको बारेमा ध्यान दिनुहुनेछ, यो याद गर्नुहोस्, परमेश्‍वर को हुनुहुन्छ, उहाँको शक्ति र सार्वभौमसत्ता)।
जुन परमेश्‍वरले इस्रायलीहरूलाई दासत्वबाट छुट्कारा दिनुभयो, अब त्यहि परमेश्‍वर  उनीहरूको माझमा बस्ने अरे ! अनेकौँ अचम्मका चमत्कार र चिन्हहरू (व्यवस्था ६:२२) सम्पन्न गर्न सामर्थ्य हुनुभएको परमेश्‍वर  उनीहरूकै बीचमा रहने निधो गर्नुभएको थियो। सारा जगत र पृथ्वी सृष्टि गर्नुहुने परमेश्‍वर अब उहाँका जनहरूको साथमा रहनुहुनेछ। मानिसहरूको सामु उहाँको उपस्थितिको कल्पना गर्नुहोस् त कस्तो होला?
त्यसमा पनि अचम्मको कुरो त त्यस तेजस्वीमय परमेश्‍वर  पतित मानिसको हातले बनाएका भवन वा पवित्र बासस्थानमा बस्नुहुने रे! जुन परमेश्‍वरले आफ्नो बोलीले सारा संसार सृष्टि गर्नुभयो र जीवन दिनुभयो, उहाँकै बोलीले महान् भवन निर्माण गर्न सक्नुहुन्न थियो होला। तर उहाँले मानिसहरूकै हातबाट आफू बस्ने स्थान सृजना गर्न सम्मति दिनुभयो। इस्रायलका सारा आराधना गर्ने केन्द्र यहि पवित्र स्थान हुनेवाला थियो।
मानिसहरूको मापदण्ड अनुसार त्यो पवित्र बासस्थान बनाइएको थिएन। तर स्वर्गमा भएको पवित्र स्थानको ठिक उस्तै प्रतिलिपी बनाउन परमेश्‍वरले मानिसहरूलाई निर्देशन दिनुभएको थियो (प्रस्थान २५:९)। त्यस मन्दिरमा भएका सबै थोकहरूलले पवित्र परमेश्‍वरलाई उचित ढङ्गबाट प्रतिविम्ब गर्नुपरेको थियो। प्रत्येक भागमा उहाँको उपस्थितिको अनुभूति हुन योग्यको हुनुपरेको थियो। त्यस स्थानमा भएका प्रत्येक थोकहरूले परमेश्‍वरप्रति गहिरो सम्मान भएको भावना हुनुपरेको थियो। किनभने आखिरमा यो त्यो स्थान थियो जहाँ सारा जगतका सृष्टिकर्ता रहने घर थियो।
त्यस पवित्र भवन भित्र यह्वे जो सृष्टिकर्ता परमेश्‍वर, सारा स्वर्ग र पृथ्वीका स्वामी रहनुभएको छ र त्यसबाट बाहिर हामी खडा भइरहेका छौँ भनेर कल्पना गर्नुहोस्। त्यस स्थानप्रति हाम्रो भावना कस्तो हुनुपर्दछ र किन? जब तपाईँ परमेश्‍वरको आराधना गर्नुहुन्छ त्यसबेला तपाईँको उपासना गर्ने पारा कस्तो हुनुपर्छ भनेर ती प्रश्‍नको जवाफले कसरी कोट्याउँछन्?
२. आफू खुसीले परमेश्‍वरको उपासना गर्नु (प्रस्थान ३५) 
       परमेश्‍वरले उहाँका जनहरूसित रहन रोज्नुभयो भनेर हामीले अघिल्लो बुँदामा हेर्र्यौ। फेरि आफूले निर्माण गर्नुभएको भवनमा नभएर मानिसहरूले नै बनाइएका भवनमा बस्न उहाँ राजी हुनुभयो। मानिसहरूले निर्माण गर्ने पवित्र बासस्थानमा परमेश्‍वर आफैँ संलग्न हुनुभयो। परमेश्‍वर र मानिसको बीचको सम्बन्ध नजिक हुन उहाँको संलघ्नतामा निर्मित त्यस पवित्र बासस्थानको उद्देष्य थियो । त्यहिसँगै हामीले यो थाहा पाउनुपर्छ कि परमेश्‍वरले कुनै चमत्कारिय तरिकाले त्यस बासस्थानको निर्माणको निम्ति सामान जुटाउनुभएन।
     प्रस्थान ३५मा के भइरहेको छ? त्यस पवित्र भवन निर्माण गर्ने चाँजोफाँजोमा आराधनाका सम्पूर्ण अवधारणा हामीलाई देखाइएका छन्। परमेश्‍वरको उपासना गर्न कुन् महत्त्वपूर्ण ज्ञानहरू हामीले त्यसबाट सिक्नसक्छौँ?
आफूखुसी वा आफ्नो इच्छा भन्ने शव्द प्रयोग गरिएको हेर्नुहोस्। परमेश्‍वरले भन्नुभयो, पवित्र मन्दिरको निर्माणमा सहयोग गर्न राजी भएका ×जो मानिस हृदयदेखि इच्छा गर्दछ “(प्रस्थान ३५:५ रूपान्तरित) र प्रत्येक व्यक्ति ×जसको हृदय जागृत भएको छ” (प्रस्थान ३५:२१ रूपान्तरित)। यसको अर्थ कुनै आगो, बज्र र चर्को स्वरद्वारा परमेश्‍वरले तर्साएर आफू बस्ने भवनको निर्माण गर्न चाहिने सामानहरू दिन मानिसहरूलाई सिनाई पहाडमा उर्दी दिएको हामी पाउँदैनौँ। तर पवित्र आत्माले तिनीहरूका हृदय जागृत भएका थिए। त्यसैले तिनीहरूले आफूखुसी आफूसँग भएका सामानहरू मन्दिर निर्माणको निम्ति चढाए। पवित्र आत्माले कसैलाई पनि आत्मनिर्णय बिरुद्ध जानुहुन्न। परमेश्‍वरको निम्ति तिनीहरूले राजीखुसीले दिएको अर्थ यो हुन आउँछ कि उनीहरूको निम्ति परमेश्‍वरले जे गर्नुभयो त्यसप्रति उनीहरू कृतज्ञ भएका थिए। परमेश्‍वरले उनीहरूको निम्ति के के मात्र गर्नुभएन, सोच्नुहोस् त?
फेरि मानिसहरूले आनन्द र जाँगरसाथ दिएका कुराहरूलाई हेर्नुहोस् त ! तिनीहरूसँग भएका पैसा र अरू उपहारहरू आफूखुसीले दिएका थिए। तिनीहरूका समय, प्रतिभा, सृजना गर्ने दक्षता सबै परमेश्‍वरलाई चढाउन राजी भएका थिए। उदाहरणमा: ×बुद्धीले जागृत भएका सबै महिलाहरू...” (पद २६ रूपान्तरित) र ×प्रत्येक व्यक्ति जसको हृदयमा जागरण छाएको थियो, तिनीहरू आए र काम गरे।“ (प्रस्थान ३६:२ रूपान्तरित)।
पवित्र मन्दिरको निर्माण गर्नु अघि नै आफूलाई समर्पण गर्न तयार भएकाले इस्रायलीहरूले के गरिरहेका थिए?
आराधना भनेकै मानिसका समुह जम्मा भएर गाउन, प्रार्थना गर्न र प्रवचन सुन्न हो भनेर हामीले प्रायजसो ठान्छौँ। यो सत्य हुनसक्छ, तर परमेश्‍वरको आराधना वा उपासना गर्नु भनेको त्यत्तिमात्र होइन। इस्रायली जनहरूले जे गरिरहेका थिए ती पनि आराधना नै थिए। आफूसँग भएका हरेक समय, थोक, दक्षता परमेश्‍वरको महिमाको निम्ति त्याग्नु पनि आराधनाको बहुमूल्य भाग हो।
तपाईँले दिने दशांस, भेटी र समयको बारेमा सोच्नुहोस्। ती कार्यकिलापबाट परमेश्‍वरको स्तुती गरिरहनुभएको छ भनेर के तपाईँले अनुभूति पाउनुभएको छ? परमेश्‍वरको महिमाको निम्ति आफूलाई सुम्पिँदा के त्यसको बदलामा आशिष पाएको तपाईँले अनुभव गर्नुभएको छ?
३. निरन्तर होमबलि (प्रस्थान २९:३८,३९)
नियमित रूपमा बिहान र बेलुका बेदिमा चढाउने पाठाहरू होमबलि भएका थिए (प्रस्थान २९:४२)। मानिसलाई परमेश्‍वरको आवश्यकता भएको महशूस हुनुपर्दछ भनेर यस बिधिले सिकाउँथ्यो। क्षमा पाउन र ग्रहण योग्य हुन परमेश्‍वरमै भर पर्नुपर्छ भनेर सिकाउने काम यस बलिप्रक्रियाको थियो। दिन रात निरन्तररूपमा बेदिमा आगो बलिरहनुपर्दथ्यो (लैब्य ६:८-१३)। ती इस्रायलीहरूलाई उद्धारकर्ताको आवश्यकता छ भनेर आगोले सम्झाउन सक्थ्यो।
दैनिकरूपमा पाठोलाई होमबलि चढाउने चलन केवल नियमित बिधि वा संस्कार वा धार्मिक परम्परा होस् भनेर परमेश्‍वरले कहिलैपनि चाहना गर्नुभएको थिएन। यो समयमा उपासकहरूले गम्भिर भएर बलिप्रति चासो लिनुपर्दथ्यो। आराधनाको निम्ति तयार हुन, मौन भएर परमेश्‍वरलाई प्रार्थना गर्न र पापलाई स्विकार्दै हृदय खोताल्ने समय पनि यहि होमबलिको समय थियो। आउनुहुने मुक्तिदाताका प्रतिज्ञाहरू तिनीहरूकै बिश्वासले दावी गर्नुपर्दथ्यो। सारा संसारको पापको निम्ति रगत बगाउने सत्य परमेश्‍वरको पाठो मुक्तिदाता नै हुनुहुन्छ भनेर तिनीहरूले मनन गर्नुपर्थ्यो (एलेन जी. ह्वाइट, पाट्रियार्क एण्ड प्रोफेटस्, पृ. ३५३)। 
येशूको मृत्युसँगै पुरानो करारमा भएका बिभिन्न होमबली प्रणाली कसरी जोडिएका छन् देहायका केहि पदहरूले देखाउँदछन्, हेर्नुहोस्: हिब्रू १०:१-४, १ पत्रुस १:१८,१९।
सम्पूर्ण बलिप्रथाको सत्य अर्थलाई येशूले नै पूरा गरिदिनुभयो भनेर  हिब्रू १०:५-१०मा भजन ४०:६-८लाई उदृध गरेर  पावलले पुष्टि गर्दछ। यथार्थमा ती बलिप्रणालीहरूप्रति परमेश्‍वर रमाइलो मान्नु हुनुहुन्न भनेर पावलले भन्न खोजेको हामी पाउँछौँ। तर मानिसहरूलाई पापप्रति दु:खीत बनाउन, पश्‍चताप गराउन र पापबाट तर्काउन, ती बलिहरू प्रतिकको रूपमा चलाइएका थिए। त्यसरी नै जब परमेश्‍वरले आफ्नो पुत्रलाई पुरक बलिको रूपमा चढाइन्दा पिता र पुत्रलाई कस्तो आततायी दु:ख र बेदनाको अनुभव हुन्छ भनेर त्यस होमबलीको प्रणालीले देखाएको हुन्थ्यो। सत्य उपासना वा भक्ति भनेको त्यस हृदयबाट बहनुपर्दछ जो क्षमा पाइएको छ र हृदय पनि सफा भएको छ र साथै सबै थोक सम्भव गराउने परमेश्‍वरको आज्ञा मान्न राजी हुन्छ भनेर पावलले औँल्याएको हामी पाउँछौँ। ×त्यसकारण तिमीहरू जीउँदै रहन्दा आफ्ना सारा शरीर जीवित बलिको रूपमा चढाउनु भनेर म भनिरहेको छु। तिमीहरूको शरीर परमेश्‍वरलाई मनपर्ने पवित्र बलि हुन्। जब तिमीहरूले आफ्ना शरीर परमेश्‍वरको निम्ति सुम्पन्छौँ तब तिमीहरूले उहाँको आराधना वा उपासना गरेको ठहरिन्छ” (रोमी १२:१ रूपान्तरित)।
आराधना गर्नुको अर्थ नै परमेश्‍वरको निम्ति पूर्णरूपमा सारा जीवन जीवित बलिको रूपमा चढाइ राख्‍नु हो। जब पहिले परमेश्‍वरलाई हामीलाई सुम्न्छौँ तब हाम्रो उपहार, स्तुतीप्रशंसा र हृदयहरू उहाँमा बहेर जान्छन्। यो मनस्थितिले हामी सुसज्जित हुनसक्यौँ भने हामीले गरेका उपासनाको शैलीमा कुनै अर्थहिन परम्परा वा खाली रितिथितिको आभास हुनदिइन्दैन।
तपाईँले यी प्रश्‍नहरू आफैलाई सोध्नुहोस्: मेरो पापको निम्ति बलिदान हुनुभएको येशूको निम्ति के मैले सबै थोक त्यागेको छु र? वा मेरो हृदय वा जीवनमा यस्ता कुनै कुना छन् जहाँ मनपर्ने थोकलाई पालीराखेको छु र त्यसलाई त्याग्न राजी छैन? यदी छ भने ती के हुन्? त्यसलाई त्याग्न मैले के गर्नुपर्छ?
४. परमेश्‍वरसँग निकटम संम्वन्ध राखीरहनु (प्रस्थान २५:१०-२२)
इसाई हुनुको धेरै उपादेयिताहरूमा येशूलाई हाम्रो जीवनको स्वामी मानेर उहाँसँग मुक्तिदिने सम्बन्ध राखीराख्‍नु हो। अर्थात्  उहाँसँग हामीले पाउने मुक्तिको जीवनको लक्ष्य नै उहाँलाई हाम्रो प्रभु भनेर स्विकार गरिराख्‍नु हो। येशू आफैले भन्नु भयो, ×—अनन्त जीवन भनेको के हो? तपाईँ एक मात्र सत्य परमेश्‍वर र तपाईँले पठाउनुभएको येशू ख्रीष्टको आत्मज्ञानमा परिचित हुनु नै मुक्ति पाउनु हो।‘” (यूहन्ना १७:३ रूपान्तरित)।कुनै व्यक्तिसँग सम्पर्क नराख्दा त्यस व्यक्तिसँगको सम्बन्ध बिच्छेद मात्र होइन त्यस व्यक्तिप्रति गलत भावनाले अभिप्रेरित पनि हुनसक्दछ।त्यसकारण कसैसँग सम्बन्ध  राखीराख्‍न चाहन्छौँ भने त्यो सँग सम्पर्क राखी रहनु अत्यन्त जरुरी छ।
इस्रायली जनहरूलाई के बनाउनु भनेर प्रस्थान २५:१०-१२मा परमेश्‍वरले निर्देशन दिनुभएको छ? त्यहाँ कस्ता वाचाहरू उल्लेख गरेकाछन्?
बिशेष सन्दुकमा परमेश्‍वरको पवित्र दश आज्ञाको शीलापत्र थियो। त्यस सन्दुकमाथी कृपास्थान थियो जहाँ यशस्वी परमेश्‍वरको गौरवमय उपस्थिति हुन्थ्यो। त्यहाँ ×परमेश्‍वरको सत्य र निष्ठित प्रेम जोरिएको हुन्थ्यो। उहाँको पवित्रता र शान्तिपन एक आपसमा चुम्वन गरिन्थ्यो” (भजन ८५:१० रूपान्तरित)। पवित्र स्थानमा धुप बाल्ने बेदी थियो। धुपको धुँवा आकासतिर उक्लिरहेको हुन्थ्यो। स्वर्गमा येशूले महान पुजारीको रूपमा कार्यरत हुनुहुन्छ र त्यहाँ परमेश्‍वरका जनहरूको प्रार्थना गइरहेको छ भनेर त्यस एक प्रतिकको रूपमा धुपको धुवाँले देखाउँथ्यो।
यिनीहरूको बीचमा परमेश्‍वरले फेरि यो बचन दिनुभएको थियो: ×सन्दुकको ढकनलाई ओढिरहेका दुई देवदूतहरूको बीचमा म तिमीलाई भेट्नेछु। त्यहाँ इस्रायली जनहरूलाई चाहिने व्यवस्थाका सबै निर्देशनहरू तिमीलाई दिनेछु।“ (प्रस्थान २५:२२ रूपान्तरित)।
परमेश्‍वरले मानिसहरूलाई केवल उहाँको उपस्थितिको मात्र वचन दिनुभएन। उहाँका जनहरूसँग कुराकानी गर्न प्रतिज्ञा गर्नुभयो। तिनीहरूसँग कुराकानी गरेर कुन बाटोमा तिनीहरू हिँड्नु पर्ने हो सो बाटोमा डोर्र्याउन वचन दिनुभयो।
देहायका पदहरूले हामीलाई के प्रतिज्ञा दिइएको छ? हेर्नुहोस्: भजन ३७:२३, भजन ४८:१४, हितोपदेश ३:६ र यूहन्ना १६:१३।
आज हाम्रो बीचमा कुनै पनि भौतिक परमेश्‍वरको पवित्र स्थान छैन। तर यदि हामीले हाम्रो जीवन उहाँमा समर्पण गर्र्यौँ
 परमेश्‍वरको अगुवाई र उपस्थितिको प्रतिज्ञा हामीलाई दिइएकाछन्। आफ्नो जीवनमा कुनै न कुनै रूपमा परमेश्‍वरको अगुवाई बिर्सने कुन परमेश्‍वरका भक्त होलान् र? 
परमेश्‍वरको आराधना गर्ने भनेको यहिँ व्याख्या गरिएको पाउँछौँ। नम्र मनस्थितिले हामी परमेश्‍वरको उपसना गर्नुपर्छ र उहाँमा समर्पित जीवन बिताउनु पर्दछ। उहाँले नै हामीलाई अगुवाई गर्नुहुन्छ भन्ने कुरामा हामी ढुक्क हुनुपर्दछ। जुन हृदय परमेश्‍वरलाई सुम्पिएको छ त्यहि हृदयलाई परमेश्‍वरले उहाँको चाहनाअनुसार डोर्र्याउनु हुन्छ। अन्त्यमा सत्य उपासना गर्नु भनेकै परमेश्‍वरको अगुवाईलाई खुलारूपमा आफूलाई सुम्पनु हो। यसले तपाईँलाई आस्था, समर्पणता र निष्ठामा लागीरहन सहयोग गरिरहेको हुन्छ। यस्ता खालको उपासनामा कुनै ढोँगी वा देखावती वा रित्तो मनले ठाउँ पाउनेछैन।
५. परमेश्‍वरको सामुन्ने प्रशन्न भएर बस्नु (लैब्य २३:३९-४४)
प्रस्थान, लैव्य र गन्तीका प्रमूख भागहरूका केन्द्रविन्दु पवित्र मन्दिरमा गरिने सेवाकार्यहरूमा छन्। यसको निर्माण, यसमा हुने सेवाकार्य, बलि र भेटीहरूको बारेमा प्रसस्त विवरणहरू उल्लेख गरिएका छन्। पुजारीका काम र जिम्मेवारीको बारेमा पनि लेखिएका छन्। परमेश्‍वरको पवित्र बासस्थान अर्थात् मन्दिर अत्यन्त चोखो र पवित्र थियो। किनभने यहि स्थानमा परमेश्‍वरको उपस्थिति हुन्थ्यो। यहि स्थानमा इस्रायलीहरू आएर क्षमा पाइन्थ्यो र पापबाट शुद्ध हुन्थे। यहि स्थानमा इस्रायलीहरूले सुसमाचारको अनुभव सिक्दथे।
फेरि त्यसै बखत इस्रायलीहरूले गर्ने उपासनामा चिसो र कडा अनुशासन समावेश भएका थिए भन्न मिल्दैन। हो, मन्दिर र त्यसको परिसरमा के गर्नुपर्छ भनेर परमेश्‍वरले कडा निर्देशन दिनुभएको थियो। तर उपासनाको अन्त्य वा लक्ष्य ती निर्देशिकाहरू थिएन। तर ती निर्देशिकाहरूले मानिसहरूलाई पुग्नुपर्ने लक्षमा पुर्र्याइन्थ्यो। ती लक्ष्य यी थिए: परमेश्‍वरका जनहरू पवित्र, चोखो, प्रसन्न र निष्ठावानहरू होउन्। संसारमा रहेका सबै मानिसहरूलाई सत्य जीवित परमेश्‍वरको बारेमा तिनीहरूले सिकाउन् (प्रस्थान १९:६, व्यवस्था ४:५-७, जकरिया ८:२३)।
इस्रायलीहरूले पवित्र मन्दिरमा गर्ने आराधनाको शैलीको बारेमा हामीलाई के सिकाउँदछन्? हेर्नुहोस्: लैव्य २३३९-४४, व्यवस्था १२:५-७, १२, १८ र व्यवस्था १६:१३-१६।
चर्चमा कसरी आराधना गर्ने, कस्ता खालका बिधि तथा शैलीहरू अपनाउने भन्ने तर्कहरूमा अहिले हाम्रो चर्चले ठूलो संघर्ष गरिरहेको हामी पाउँदछौँ। एकातिर चर्चको सेवामा चिसोपना, कट्ठर र नियास्रोले ओगटेको हुन्छ भने अर्कोतिर अति घोर भावुक भएर परमेश्‍वरको वचनलाई माथ गरेको पनि हामी पाउँछौँ। यी दुबै चरमसिमा आराधनाको निम्ति खतरा सावित हुनसक्दछन्।
पवित्र मन्दिरमा इस्रायलीहरूले गर्ने आराधना शैली हाम्रो निम्ति नमूना हुनसक्दछन्। त्यसबाट हामीले धेरै पाठहरू सिक्नसक्दछौँ भन्ने कुरालाई बिर्सनु हँदैन। सबै खालका सत्य आराधनाशैलीमा हामीलाई प्रशन्नमा डोर्र्याउनुपर्दछ। बाइबलका नमुनालाई हामीले पछ्याउनुपर्दछ। पवित्र मन्दिरको निर्माण र त्यहाँ गरिने सेवाकार्यको बारेमा परमेश्‍वरले कडा र स्पष्ट निर्देशन दिनुभएको थियो। पवित्र परमेश्‍वरको सामु हामी खेँलाची गर्नु मनासिब छैन)। मन्दिरका प्रत्येक भागहरू र त्यहाँ गरिने सम्पूर्ण सेवाकार्यका बिधिहरूले परमेश्‍वरको उद्धार गर्ने  सत्यता मानिसहरूलाई सिकाउने परमेश्‍वरको मनशाय थियो। फेरि त्यसै समय आराधना गर्ने समयमा मानिसहरू परमेश्‍वरको सामु हर्षित हुनुपर्दथ्यो। यो विषयबस्तु बाइबलमा बराबर दोहर्र्याइएको पाउँछौँ। यसको अर्थ यो हो, बाइबलको शिक्षादिक्षामा गहन भएतापनि आराधना गर्ने समयमा आनन्द र खुसी हुनसक्दछौँ। परमेश्‍वरले दिनुहुने मुक्ति र गर्नुहुने उचित न्यायप्रति के हामी अति हर्षित हुनु पर्दैन र?
परमेश्‍वरको सामु आनन्द र खुसी हुनु भनेको तपाईँको अनुभवमा के छ? तपाईँको निम्ति यसको अर्थ के छ? उपासना गर्ने बेलामा तपाईँ अझ प्रसन्न मुद्रामा बस्न के गर्नुपर्दछ?

उपसंहार:
थप जानकारी: एलेन जी ह्वाइटका यी सामग्री पढ्नुहोस्: पाट्रियार्क एण्ड प्रोफेटस्, पृ. ३४३-३५८को ×द टेवेरानकल एण्ड इटस् सर्भिस”, पृ.  ३५९-३६२को ×द सिन अभ नाडाव एण्ड अबिहु,” पृ. ३६७-३७३को ×द ल एण्ड कभनेन्टस्”, क्राइष्ट अबजेक्ट लेसनस्,  पृ.२८८-२९०को ×द लर्डस् भिनियार्ड” र द एसडिए बाइबल कमेन्टरी, ठेली ४को पृ. ११३९, ११४०को ×एलेन जी. ह्वाइट कमेन्टस्।“

×पवित्र शेकिनाह वा सन्दुक जहाँ परमेश्‍वरको महान् महिमा चम्किन्थ्यो, त्यहाँबाट परमेश्‍वरले आफ्नो इच्छा प्रकट गर्नुहुन्थ्यो। कहिलेकाहिँ मूल पुजारीबाट बादल अर्थात् आकाशबाणीद्वारा परमेश्‍वरले आफ्नो सन्देश दिनुहुन्थ्यो। (पवित्र सन्दुकमा भएका दुई स्वर्गदूतका प्रतिमाहरूको विषेश अर्थ थियो)। कहिलेकाहिँ परमेश्‍वरले ग्रहण गर्नुभएको वा मान्नु भएको छ भनेर देखाउन दायँतिर रहेको स्वर्गदूतमा चमक हुन्थ्यो भने, परमेश्‍वरले अश्विकार गर्नुभएको छ भनेर देखाउन दायँको स्वर्गदूतमा बादल छाउँथ्यो।“-एलेन जी ह्वाइट, पाट्रियार्क एण्ड प्रोफेटस्, पृ. ३४९बाट रूपान्तरित।   
×परमेश्‍वरको निर्देशनमा मानिसहरूले निर्माण गर्नुभएको पवित्र पालमा रहेर  र मानिसहरूको जीवनलाई पूर्णरूपमा आफ्नो छत्रछायाँमा रहन दिएर यस संसारमा परमेश्‍वरको उपस्थिति पूर्णरूपमा हुने उहाँको योजना थियो। यी नै प्रक्रियाबाट ती इस्रायली र तिनीहरूबाट  विश्वका जनहरूलाई येशू कसरी परमेश्‍वरको जीवित घर हुनुभएको थियो भनेर देखाउँथ्यो।“-एफ.सी. गीलबर्ट, प्राक्टिकल लेसनस् फ्रम द इक्सिपिरियन्स अभ इस्रायल फर द चर्च टुडे (कनकर्ड, माशाचुसेटस्: गुड टाइडिङ्ग प्रेस, सन् १९००), पृ. ३५१बाट रूपान्तरित)।
चिन्तनमनन:
1. दशाँस र भेटी दिनु भनेको सतरूपमा परमेश्‍वरको उपासना गर्नु हो भनेर तपाईँले अरूलाई कसरी बुझाउनुहुन्छ? जब हामी दशांस र भेटी दिँदैनौँ तब हामीले के त्यागीरहेका हुन्छौँ?
2. तपाईँको चर्चमा गरिने आराधनाशैलीको बारेमा सोच्नुहोस्। के त्यसमा नियास्रो र चिसोपना छ? वा अत्यन्त उत्तेजित भएर उपासना गर्दछन् जसले गर्दा परमेश्‍वरको ज्ञानमा भन्दा भावनामा बढि जोड दिन्दछन्? वा यी दुवैको सन्तुलनमा तपाईँको चर्चको सेवाकार्य चलेको छ? सोच्नुहोस्।
3. कतिपय चर्चका अगुवाहरूले चर्चमा नआउनेहरूलाई आकर्षित गर्न आफ्नो सेवाको शैलीमा ठूलै परिवर्तन गर्न खोजेको पाउँछौँ। यो असल हुनसक्छ तर त्यसमा के सावधानी अपनाउनुपर्दछ? बाइबलका महत्वपूर्ण सत्यहरूलाई नपछ्याई आफ्नै ढँगमा आराधना गर्दा के खतरा हुने सम्भावना छ?
4. कुनै चर्चको सेवाकार्यशैलीमा कुनै परिवर्तन नगरी बर्षौँसम्म त्यहि ढाँचामा चलिरहेको हामी पाउँछौँ। केहि परिवर्तन गर्न नचाहने त्यहि कारणले हुनुक्दछ। चर्चको प्रोग्राम शैलीलाई बदल्न नचाहनेलाई तपाईँले के सरसल्लाह दिनुहुन्छ?
5. इस्रायली इतिहासमा भएका पवित्र मन्दिर पवित्र र शुद्ध थिए। त्यस स्थानमा परमेश्‍वर आफै रहनुहुन्थ्यो। त्यहि समयमा इस्रायलीहरू परमेश्‍वरको महिमा र स्तुती हर्षोल्लासाथ गर्नु पर्दथ्यो। यी अनुभवबाट आराधनाको बिषयमा के महत्वपूर्ण पाठहरू हामी सिक्नसक्दछौँ?
(((

परमेश्वरको पवित्र मन्दिर र आराधना

